
FEMAk aurreikusi zuen 60.000 hil utziko zituela urakan ahulagoak 

Hirugarren mailako zirimola batek News Orleans joz gero gertatuko litzatekeena ikertzeko agindu zuen Washingtonek iaz.

 
arantxa elizegi Pam urakana benetan New Orleansera iritsi izan balitz, 61.290 hildako eta 384.257 zauritu edo gaixo eragingo izango zituen. Baina Pam balizko urakan bat besterik ez zen, Gobernuak hala eskatuta Larrialdiak Kudeatzeko Agentzia Federalak (FEMA) sortutakoa. Horren helburua zen benetako urakan batek eragingo zituen kalteak ezagutzea. Baina emaitzak beranduegi jakinarazi zituzten, txostena irailaren 3an kaleratu zelako. Ordurako, eginak zituen egin beharrekoak Katrina urakanak. 

Hirugarren mailako urakan batek eragingo lituzkeen kalteak aztertzen aritu zen urtebetez New Orleansen bildutako aditu talde bat. Haiek New Orleansko alkatea baino urrunago joan ziren hildakoak kalkulatzeko garaian, sei aldiz gehiago izango zirela esan zuten, urakanak indar gutxiago izanik, motelago igaroko zela eta kalte handiagoak eragingo zituela uste zutelako. «Jainkoari eskatzen diot kalkulu horiek oker egoteko», esan zuen atzo FEMAko zuzendari Michael Brownek. Herenegun 337 gorpu inguru zenbatu zituzten salbamendu taldeek, hala ere, segurtasun indarrek gorpuen bila jarraitzen zuten. Zenbait iturriren arabera, hasieran hildakoak 10.000 inguru izango zirela esan zuten arren, seguruenik gutxiago izango dira. Txostenaren arabera, hiria ur azpian geratuko litzateke eta bere onera itzultzeko gutxienez sei hilabete beharko lirateke; inguru kaltetuenetan, aldiz, urtebete inguru beharko litzateke lehengora itzultzeko. 600.000 etxe eta 6.000 enpresa inguru suntsituta eta 250.000 haur eskolara joan ezinik geratuko lirateke. Gauzak horrela, salbamendu eta laguntza taldeak lehenbailehen mugiaraztera aholkatu zuten adituek Gobernua txostenean: «Protokoloak bete zain egon gabe mugiarazi beharko da laguntza». Joan zen abenduan kaleratu zuen FEMAk behin-behineko txostena. Urakanei aurre egiteko plangintza egitea zen haren helburua. 
Diru laguntzak Kaltetuen artean 2.000 dolarreko laguntza txartelak banatuko zituela iragarri zuen duela hiru egun FEMAk. Herenegun, baina, Dallasko, Houstongo eta San Antonioko ostatuetan txartelak banatzen amaitzean, egitasmoa bertan behera utziko zuela iragarri zuen. Aterpe horietara eraman zituzten urakanak kaltetutako inguruetan bizi zirenetako asko. 

Aurrerantzean, diru laguntza jaso nahi dutenek betiko moduan egin beharko dute, FEMAk Interneten duen orrialde elektronikoko eskari orria betez, alegia. «Texasen zeuden kaltetuei laguntzeko sistema berri hau bultzatu nahi izan dugu, azkarragoa izango zelakoan», azaldu zuen FEMAko bozeramaileak. Hala ere, hasieran ez zuten azaldu txartel horiek Texasen soilik banatuko zirela.Astrodome kiroldegira ere txartel ugari bidali zituzten ostegun goizean, baina arratsalderako bukatuta zeuden. Ostiralean beste 4.200 txartel bidali zituzten banatzeko. Gurutze Gorriak ere laguntza txartelak banatu zituen herenegun estadioko jendearen artean. Haiek banatzeko ordutegi jakin bat jarri zuten arren, jendea goizean goizetik jarri zen ilaran. Bestalde, irailaren 11ko erasoen urteurrenean urakanak utzitako biktimak izan zituen gogoan George Bush presidenteak. «Gaur AEBek heriotzak eta suntsiketak eragin dituen beste hondamendi bati egin behar diote aurre. Oraingoan, hondamena ez dute gizon zitalek eragin, itsasoak eta haizeak baizik». Era berean, Gobernuaren helburua askatasuna defendatzea, kaltetutako hiria berreraikitzea eta beharrean zeudenei laguntzea zela nabarmendu zuen. Bush presidentearen hitzaldiak demokratek kritikak eragin zituen. «Irailaren 11ko erasoak izan eta lau urtera, argi geratu da Katrina urakanak utzitako kaltetuez arduratu behar zuen administrazioaren lardaskeria», salatu zuen Edward Kennedy senatari demokratak. Haren esanetan, argi geratu da Estatu Batuak ez daudela horrelako beste hondamendi bati aurre egiteko prest. Bestalde, atzo, urakana igaro eta 13 egunetara, hasi zen giza laguntza iristen Mississippiko nekazaritza eremuetara. Horretaz gain, New Orleansen ura ateratzen jarraitzen zuten. Zenbait lekutan ura 1,5 metroko altuerara iristen zen oraindik. Ur zikina, berriz, Pontchartrain lakura isurtzen zuten. Bestalde, segurtasun indarrek etxez etxe bilatzen jarraitzen zuten atzo. Etxeren batean gorpuren bat aurkitzen zutenean, hura handik atera beharrean, eraikina zenbaki batekin markatzen zuten. 





 

P URAKAN ALERTA 

Kostaldera gerturatzen ari da 'Ophelia' 

Lehen mailako urakana txikiena Saffir-Simson eskalan da Ophelia eta 120 kilometro orduko haizeak eragiten ditu. Adituen arabera, ipar-ekialderantz doa, baina gaur norabidez aldatu eta astelehenean AEBetako hego-ekialdeko kostaldera irits daiteke. Hori dela eta, urakanaren bidea arretaz jarraitzeko eskatu zien atzo Urakanen Zentro Nazionalak Floridako, Georgiako, Hego Karolinako eta Ipar Karolinako herritarrei. Ordenagailuz egindako simulazioen arabera, urakana Hego Karolinatik oso gertu egongo da astelehen arratsaldean, eta haizeteak Floridan eta Georgian ere nabarituko dira. Handik Ipar Karolinara joango dela uste dute adituek, baina ordurako depresio tropikala izango den itxaropena dute. 



